
	సీ.	
ఘ్రాణకోణాగ్రనిర్గళదుగ్రపవనార్తిఁ గనకాద్రిముఖగిరుల్ గాతుకలఁగ

దంష్ట్రావిటంకసంతతి వహ్నికణములు గుమురులై నలుగడఁ గొండ్లిసూపఁ

జరణాభిహతి విశ్వధరణీతలము వ్రస్సివ్రయ్య లై యురగవర్గములఁ జూప

భ్రుకుటీభయంకరాద్భుతముఖాంబుజమున మూఁడుకన్నులు ఱెప్పమూయకలర

హరి నృసింహావతారువిస్ఫురణ మెఱయఁ, గంబమునఁ బుట్టి మీతండ్రి గఠిననఖర

శిఖలఁ జెండాడునపుడు నీచేర్వదొరలుఁ, [1]ధూళి బ్రుంగిరొ గగనంబు దూఁటి చనిరొ.

	క.	
కూటికి నీటికినై నిను, మాటికిమాటికినిఁ గపటమార్గంబున జం

జాటములఁ ద్రిప్పు దుష్టని, శాటులపొం దేల నీకు ననఘవిచారా.

	సీ.	
శ్రీవత్సకౌస్తుభశ్రీసమావృతవక్షు నంభోరుహాక్షుఁ గృపార్ద్రవీక్షు

నాశ్రితావనదక్షు వీలు నాదిమధ్యాంతవిరహితుని యోగముద్రాసహితుని

బ్రహ్మరుద్రాదిభర్మకిరీటకోటిసంఘటితరత్నప్రభాకవచితాంఘ్రి

నఖిలజగత్పూర్ణు నసితనారసవర్ణు యిమనోభ్యర్ణు లాలితసుపర్ణు

నాదిదేవు సమస్తేంద్రియార్థగమ్యు, సౌమ్యు ధృతశంఖచక్రు శ్రీరమ్యమూర్తి

విడిచితివి గాన నింక నీవిభవ మెల్ల, దినదినంబున కవధిమై జను నిజంబు.

	వ.	
అని పురందరుండు వలికిన హిరణ్యకశిపునందనుం డిట్లనియె.

	చ.	
హరికిని నీకు నేమి పని యాయన న న్నెఱుఁ గే నెఱుంగుదున్

హరి నటు లుండనిమ్ము తులువాఁ బలువా దొనరింపఁ బోవునే

పరుషవిరోధియూథకృతబాధలు యోధులు మెచ్చ నాపయిం

గరిఁ బురికొల్పు పొల్పమరఁ గయ్యము సేయుము. వేయు నేటికిన్.

	గీ.	
శూద్రవృత్తి గాఁగ సురలోకసౌఖ్యంబు, లిన్నినాళ్లు నీవ యేకహేళిఁ

గైవసంబు చేసి తీవలదా యింక, నాకు నేలుబడికి నాకపురము.

	క.	
చిలువదొర లిచ్చి రందఱు, బలిపద్మము తనకు వసుధ వాయక నాయీ

వలమూఁపునందు నున్నది, కులిశాయుధ నాకమేలుకొదవయ తక్కున్.



	 120







	గీ.	
అడిచిపడకుము నాకంబు విడిచి వేగ, నీదుకుళకంబు నీవును నేఁడె వెడలు

మద్భుజాయత్త మమరధామంబు నీకు, నన్యవిత్తాపహరణంబు ధన్య మగునె.

	క.	
తొడివినజో డే విడువం, బొడిచి యొడిచి వేల్పుగములఁ బోనొత్తి రయం

బడర సుధాశనలోకము, గడిమేరగఁ దోరణంబు గట్టక వింటే.

	క.	
నీ వేగుము వలసినకడ, కీవిబుధావాస మేన యేలెద ననుడున్

దేవేంద్రుఁ డాగ్రహంబున, దేవారిం జూచి పలుకు ధృతపవి యగుచున్.

	↑ ధూళి మ్రింగిరొ

		 ఈ పేజీలో చివరి మార్పు 16 ఏప్రిల్ 2021న 22:05కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

